
თოჯინები თეთრაწყაროს  „ეწვივნენ”...

ხარაგაულის მუნიციპალიტე-
ტის მერმა, ნიკოლოზ თოფურიძემ, 
მერის წარმომადგენლებთან თათ-
ბირი გამართა, რომელზეც  ,,სოფ-
ლის მხარდაჭერის პროგრამის”  
ფარგლებში  განსახორციელებელ 
პროექტებზე ისაუბრა.  როგორც   
ნიკოლოზ თოფურიძემ  აღნიშნა, 
2020 წელს  სოფლის პროექტების 
დასაფინანსებლად  მუნიციპალი-
ტეტმა 890 000 ლარი მიიღო.

აღსანიშნავია, რომ პროგრა-
მის   ფარგლებში   გამოყოფილი 
თანხები,  სოფლის მოსახლეობის 
უშუალო ჩართულობითა და მათი-
ვე გადაწყვეტილებით, მცირე ინფ-
რასტრუქტურული პროექტების  
განხორციელებას მოხმარდება.    
პრობლემების შერჩევის პროცესში   

გადამწყვეტი მნიშვნელობა  აქვს 
მოსახლეობის აზრს.  სწორედ  ამ  
მიზნით   ყველა ადმინისტრაციულ  
ერთეულში   შეხვედრები გაიმართე-

ბა, რომელიც,  სავარაუდოდ,   პირ-
ველ  თებერვალს დაიწყება. პროექ-
ტების  შერჩევის  პროცესი  კი პირ-
ველ მარტამდე  უნდა  დასრულდეს.

თათბირზე მუნიციპალიტეტის  
წარმომადგენლებმა  მიიღეს   ინ-
ფორმაცია  კრებების ჩატარებას-
თან  დაკავშირებით,  განემარტათ  
კრების  გადაწყვეტილების სწორად  
გაფორმება და საკრებულოში  წარ-
დგენასთან  დაკავშირებული  პრო-
ცედურები.

დასაფინანსებელი  პროექ-
ტები  განსაზღვრულია  და,  მათ 
შორისაა: სასმელი წყლისა და 
სარწყავი სისტემების, სანიაღვრე 
არხების მოწესრიგება;  ნაპირ-
სამაგრი სამუშაოები;  გზებისა 
და ხიდების მოწესრიგება;  გარე 
განათების ქსელის მოწყობა;  
სკოლების მიმდებარე ტერიტო-
რიის, კულტურის ობიექტების, 
სპორტული ინფრასტრუქტურის, 

მოედნებისა და სკვერების მოწ-
ყობა და სხვა.

ნუსხიდან ამოღებულია სასაფ-
ლაოების შემოღობვა და სარიტუ-
ალო სახლების აშენება-რეაბილი-
ტაცია.

აქვე  უნდა აღინიშნოს, რომ,   
საქართველოს მასშტაბით, იმერე-
თის რეგიონს  გამოყოფილი თანხის 
18% ხვდა წილად, ხოლო იმერეთის 
მუნიციპალიტეტებს შორის, აღ-
ნიშნული თანხიდან ყველაზე დიდი 
დაფინანსება- 890 000 ლარი- ხარა-
გაულმა მიიღო.

2020 წელს სოფლის პროექტე-
ბის განსახორციელებლად სახელ-
მწიფო ბიუჯეტიდან 40 მილიონი 
ლარი დაიხარჯება.

ეკა შავიძე

,,სოფლის მხარდაჭერის პროგრამის” ფარგლებში  ხარაგაულის მუნიციპალიტეტმა  
890  000 ლარი მიიღო 

დიდი ბედნიერებაა, რომ უკვე თერთმეტი წელია, ხარაგაულის 
მუნიციპალიტეტის კულტურის ცენტრთან მოქმედებს თოჯინების 
თეატრი (დამაარსებელი და რეჟისორი ირინე ჩხეიძე). მისი ლამაზი 
ბიოგრაფია დღითი დღე მდიდრდება და საინტერესო სპექტაკლებით 
უამრავ სიხარულთან აზიარებს პატარა მაყურებლებს (და, თქვენ წარ-
მოიდგინეთ, მის მიმართ არც უფროსი თაობაა გულგრილი სპექტაკ-
ლების აქტუალური შინაარსისა და მსახიობთა ოსტატობის გამო). 

რეჟისორთან საუბრით ერთხელ კიდევ ვრწმუნდები, თუ რა ძლი-
ერი ძალითაა მის სულთან შერწყმული თოჯინების თეატრი და მისი 
სამომავლო გზა.

„ჩემს ცხოვრებაში,  გამორჩეულ დღეთა შორის,  დიდი სიამოვ-
ნებით ვიხსენებ იმ დღეს, როცა დამებადა იდეა ხარაგაულში თო-
ჯინების თეატრის დაარსებისა, - ამბობს ქალბატონი ირინე - ჩემი 
შვილი,  ვატო,  სულ ორი წლისა იყო, როცა ზესტაფონის თოჯი-
ნების თეატრში წავიყვანე. სპექტაკლმა ისე აღაფრთოვანა, რომ 
გამიჩნდა დიდი სურვილი, თოჯინების თეატრი ხარაგაულშიც და-
მეარსებინა და ამგვარი სიხარული ხარაგაულელი ბავშვებისათ-
ვის  მერგუნებინა. 

აქვე მინდა, კიდევ ერთხელ გამოვხატო მადლიერება  კულტურის 
ცენტრის დირექტორის,  ვასილ კიკნაძის, მიმართ, რომელმაც მაშინვე 
გაიზიარა ჩემი ჩანაფიქრი.  გავაკეთეთ თეჯირი, შევიძინეთ თოჯინები 
და პირველი სპექტაკლი, რომელიც 2009 წელს შევთავაზეთ პატარა 
მაყურებელს,  „ბატის ჭუკი  ტასიკოს თავგადასავალი” იყო. 

წარმატებით ვახორციელებთ პროექტს „თეატრი სკოლისათვის.” 
თეატრმა მუნიციპალიტეტის თითქმის ყველა სოფელი მოიარა და 
სამოცზე მეტი სპექტაკლი გამართა. პატარა მაყურებელმა შეიყვარა 
სპექტაკლები: „სამი გოჭის ზღაპარი,”  „კომბლე,”  „ნადიმი ტყეში,”  „მა-
მალი და ფისო” და ა.შ.

უკვე ორჯერ მივიღეთ მონაწილეობა თოჯინების თეატრის ფეს-
ტივალში ჭიათურასა და ხელვაჩაურში და ორივეგან მივაღწიეთ წარ-
მატებას.  ჭიათურის ფესტივალზე  გავიმარჯვეთ  ერთ-ერთ მთავარ 
ნომინაციაში „საუკეთესო მუსიკალური გაფორმება” (სპექტაკლი, 
„სამი გოჭის  ზღაპარი”). 

-თოჯინების შექმნა - განაგრძობს  რეჟისორი - დეკორაციასთან 
ერთად მეტად საპასუხისმგებლო საქმეა. ძალზე მნიშვნელოვანია 
სპექტაკლის წარმატებაში უშუალოდ თოჯინა, მისი ვიზუალური სახე, 
რომელიც მხედველობითი აღქმით ღრმად აღიბეჭდება მაყურებლის 
მეხსიერებაში. ამიტომ თოჯინების დამამზადებელ ოსტატებს დიდი 
გულისყურით ვეძებთ. ადრე ეს საქმე ზესტაფონის თეატრის მსახიობ 
დავით კამკამიძეს მივანდეთ, რომელმაც საუკეთესო თოჯინები შეგ-
ვიქმნა. ახლა კი  საგარეჯოს თეატრის მსახიობის, მარინე შიოშვილის, 
მადლიანი ხელით იზრდება ჩვენი თეატრის თოჯინების რიცხვი.  დღეს 
უკვე 23 თოჯინა „გვყავს.”   მათ ისე აღვიქვამ, როგორც ცოცხალ არ-
სებებს - ვეფერები, ვესიყვარულები და ძალიან მახარებს, როცა სპექ-
ტაკლის შემდეგ პატარა მაყურებლებიც ასეთ დამოკიდებულებას ავ-
ლენენ თოჯინების მიმართ.”

*   *   *
განსაკუთრებული სიყვარულით მიიღო მაყურებელმა ეფემ ჩა-

პოვეცკის პიესის მიხედვით დადგმული სპექტაკლი „აბა, დამაცადეთ, 
თაგუნებო!” (რეჟისორი ირინე ჩხეიძე). 

პირადად ძალიან გავიხარე, როცა ქალბატონი ირინე თეთრაწყა-
როს კლუბში გამართულ ქალთა თვითდახმარების ჯგუფ „იასამნის” 
(ხელმძღვანელი ნინო გველესიანი) მიერ მოწყობილ ერთ მშვენიერ 
ღონისძიებაზე დაჰპირდა თეთრაწყაროელებს, რომ ეწვეოდა აღნიშ-
ნული სპექტაკლით.

და აი,  მეც მაყურებელთა შორის  ვარ და ვუერთდები იმ დიდ 
ემოციას,  რასაც ავლენენ დამსწრე თეთრაწყაროელები, კიცხში ახა-
ლი სკოლის მშენებლობის გამო დროებით თეთრაწყაროს სკოლაში 
სწავლის პროცესში ჩართული კიცხის საჯარო სკოლის მოსწავლეები  
და ამ დღეს საგანგებოდ მოწვეული ხარაგაულის N2 საბავშვო ბაღის 
აღსაზრდელები თავიანთ პედაგოგებთან ერთად. 

ამ მშვენიერ სპექტაკლში ერთი  თაგვი, თვით რეჟისორი  ირინე 
ჩხეიძეა, მეორე თაგვი - მაია ბერაძე, კატა - გიორგი ჭიპაშვილი, დეიდა 
მარინე - ლუიზა კიკნაძე, მხატვარი - გაიოზ შუბითიძე,  ოპერატორები: 
დავით კვირიკაშვილი  და ზაზა ტაბატაძე. 

განსაკუთრებული სიყვარულით  გამოავლინეს მადლიერება  პა-
ტარებმა სპექტაკლის შემდეგ, როცა ისინი ეფერებოდნენ, კოცნიდნენ  
და გულში იხუტებდნენ თოჯინებს, სხივანთებული თვალებით  შეჰყუ-
რებდნენ მათს  ,,გამცოცხლებელ”  მსახიობებს.

სპექტაკლზე ჩემ გვერდით ერთი მშვენიერი ბიჭუნა იჯდა, რომე-
ლიც აღფრთოვანებას ვერ მალავდა და მხურვალე ოვაციით გამოხა-
ტავდა.  როცა ბიჭუნას გავესაუბრე, უფრო მეტად გავიხარე,  რადგან 
ის ვარძიელი, ერთი კარგი ოჯახის შთამომავალი, კიცხის საჯარო 
სკოლის მეხუთე კლასის მოსწავლე შალვა ხიჯაკაძე  აღმოჩნდა. სპექ-
ტაკლის შემდეგ კითხვაზე - რამ გაგახარა ყველაზე მეტად? -  შალვამ 
ასე მიპასუხა: 

„-კატა ხომ თაგვების დაუძინებელი მტერია, დეიდა მარინემ იმი-
ტომ მოიყვანა კატა, ეგონა, თაგვების გულის ჯავრს ამოაყრევინებდა,  
დაერეოდა მათ. მოხდა სრულიად საწინააღმდეგო რამ - კატა და თაგ-
ვები დამეგობრდნენ და მტრობა ურთიერთსიყვარულითა და მეგობ-
რობით შეცვალეს...” 

ბიჭუნას პასუხმა   ძალიან გამახარა, რადგან აღნიშნული სპექტაკ-
ლის საზრისი სწორედ მეგობრობა, სიყვარული და მტრობის მოშლაა. 

*   *   *
ქალბატონი ირინე ჩხეიძე ფიქრობს, ერთგული მაყურებელი ახა-

ლი სპექტაკლით გაახაროს, დადგას გივი ჭიჭინაძის  „იისფერა”   და   
სპექტაკლში  ახალი  თოჯინები  ,,აამეტყველოს”.

ვუსურვებთ, მაყურებელთა მადლიერება არ მოჰკლებოდეს ხარა-
გაულის თოჯინების თეატრსა  და მისი შემოქმედებითი  კოლექტივის 
თითოეულ წევრს, რომლებიც მთელი ძალისხმევით იღვწიან ბავშვე-
ბის სულში სიკეთის გასაძლიერებლად. 

შემოქმედებითი წინსვლა და ბედნიერება იყოს  თქვენი თანამდევი 
2020 წელს, ძვირფასო  მეგობრებო!

მერი გიორგიძე

მუნიციპალიტეტის მერის, ნიკოლოზ თოფურიძის, ბრძა-
ნების საფუძველზე,  ხარაგაულის  საპატიო მოქალაქეები აირ-
ჩიეს. ნიკოლოზ თოფურიძემ საპატიო ხარაგაულელებს სპე-
ციალური სიგელები და  ,,ხარაგაულის საპატიო მოქალაქის 
წოდების” დამადასტურებელი დიპლომები პირადად  გადასცა. 
„ხარაგაულის  საპატიო მოქალაქის”  წოდება  მიენიჭათ: 

 ლევან ცუცქირიძეს- მხატვარს და პროფესორს, საქარ-
თველოს ღირსეულ მოქალაქეს, სოფელ მოლითის მკვიდრს;

იზა ვეფხვაძეს- რეზო თაბუკაშვილის სახელობის ლი-
ტერატურული თეატრის დამაარსებელს, რეჟისორს, სცენა-
რისტს, მსახიობს, ხარაგაულსა  და ხარაგაულელებზე თორ-
მეტი წიგნის ავტორს;

ზურაბ გოლუბიანს-  დამსახურებულ ფარმაცევტს;
ზურაბ  სამხარაძეს- საქართველოს სპორტის დამსახუ-

რებულ მწვრთნელს, ვეტერან კალათბურთელს, წარმოშო-

ბით, სოფელ ლაშის მკვიდრს;
ულინა კაციტაძეს - მედიცინის დამსახურებულ მუშაკს.
შეგახსენებთ, რომ ,, ხარაგაულის საპატიო მოქალაქის 

წოდება”  ენიჭება პიროვნებას მუნიციპალიტეტის წინაშე გან-
საკუთრებული ღვაწლისა და დამსახურებისათვის, საგანგებო 
ვითარებისას გაწეული უანგარო სამსახურისათვის.

კანდიდატურის წამოყენება შეუძლია: საქართველოს 
პარლამენტის წევრს; მხარის რწმუნებულს-გუბერნატორს; 
მუნიციპალიტეტის საკრებულოს სიით შემადგენლობის 1/3; 
საკრებულოს თავმჯდომარეს; მუნიციპალიტეტის მერს; სა-
ზოგადოებრივ გაერთიანებას;

დასახელებული კანდიდატების შესახებ ცნობების შეჯე-
რებასა  და განხილვას აწარმოებენ მუნიციპალიტეტის მერი 
და  შესაბამისი კომისია.

ეკა შავიძე

„ხარაგაულის საპატიო მოქალაქის”  წოდება  ექვს  პიროვნებას მიენიჭა

რეგიონული განვითარების ფონდიდან  ხარაგაულის  
მუნიციპალიტეტს  465 430  ლარი გამოეყო

ხარაგაულს  ინფრასტრუქტურული  პროექტების გან-
სახორციელებლად  რეგიონული განვითარების ფონდიდან 
პირველ ეტაპზე  465  430  ლარი გამოეყო.  აღნიშნული თან-
ხით რეაბილიტირდება სოფელ მოლითის ცენტრალური გზა 
- პროექტის სავარაუდო ღირებულება  159 943 ლარი;  სო-
ფელ ბაბის გზა - პროექტის სავარაუდო ღირებულება  (პირ-
ველი ეტაპი) 109 664 ლარი;  წყალაფორეთში  ბაღის უბნისა 
და გაბეხაძეების უბნის გზები - პროექტის სავარაუდო ღირე-
ბულება  195 882 ლარი.  

გარდა ამისა,   დასრულდება გარდამავალი პროექტები, 
რომლებიც გასულ წელს დაიწყო: 

სოფელ სარგვეშის სასოფლო გზის რეაბილიტაცია (ცის-
კაძეების უბანი) - პროექტის სავარაუდო ღირებულება  220 
094 ლარი;

სოფელ ფარცხნალში ბარის უბნის გზის რეაბილიტაცია - 
პროექტის სავარაუდო ღირებულება  99 027 ლარი;

სოფელ დეისის მეორე უბნის გზის რეაბილიტაცია  - 
პროექტის სავარაუდო ღირებულება  72 740 ლარი;

სოფელ ხიდარში ჯორტების საუბნო გზის რეაბილიტა-
ცია - პროექტის სავარაუდო ღირებულება  75 000 ლარი;

სოფელ ზარანში გზის რეაბილიტაცია - პროექტის სავა-
რაუდო ღირებულება   100 000 ლარი.

დეპუტატებმა საკრებულოს თავმჯდომა-
რის, მანანა  ბარბაქაძის, მიერ გაწეული მუშა-
ობის შესახებ    ანგარიში მოისმინეს.   ქალბა-
ტონმა მანანამ  ვრცლად ისაუბრა  იმ სიახლე-
ებისა და აქტივობების შესახებ, რომლებიც მისი 
მმართველობის პერიოდში  განხორციელდა.   

,,საანგარიშო პერიოდში ბიუროს  ოცდაათი 
და   საკრებულოს  ოცდაორი სხდომა ჩატარდა.  
საერთო ჯამში, მიღებულ იქნა 64 ადმინისტრა-
ციულ-სამართლებრივი   აქტი და   დამტკიცდა  
27  დადგენილება. ჩემ  მიერ, როგორც საკრე-
ბულოს თავმჯდომარის, გამოცემულ იქნა 208 
ბრძანება. ხსენებული განკარგულებებისა და 
დადგენილებების განხილვაში უშუალოდ მაქვს 
მონაწილეობა მიღებული და ყველა ზემოაღნიშ-
ნული სამართლებრივი აქტი სრულად ასახავს 
და შეესაბამება მოსახლეობის ინტერესებს. 
როგორც წარმომადგენლობითი ორგანოს ხელ-
მძღვანელი, ყოველთვის ვცდილობ,  საკრებუ-
ლოში საკითხთა მომზადების, განხილვისა და 
გადაწყვეტილების მიღების პროცესში,  ხელი 
შევუწყო და დავიცვა  სამართლებრივი  პრინ-
ციპები. კოორდინაციას ვუწევ საკრებულოს 
კომისიებისა  და აპარატის მუშაობას. საანგა-
რიშო პერიოდში,  აპარატის ორგანიზებით,  ჩა-
ტარდა საკრებულოსა და ბიუროს  სხდომები. 
აღირიცხა და რეაგირება მოხდა   შემოსულ   წე-
რილებზე.   აპარატი სრულად არის გადასული 
ელექტრონულ საქმისწარმოებაზე. 

ჩემს მუშაობაში ასევე მნიშვნელოვანია მუ-
ნიციპალიტეტის აღმასრულებელ ორგანოებ-
თან ურთიერთობის საკითხი და  ყოველთვის 
ვცდილობ,   ვითანამშრომლო აღმასრულებელ 
ორგანოებთან, მაგრამ,  სამწუხაროდ,  ზოგჯერ  
მათი  მხრიდან შემხვედრი  ნაბიჯები  არ იდგ-
მება. 

საკრებულო   პერიოდულად ახორციელებს 
მერიის სამსახურების ანგარიშების მოსმენას, 
მათს განხილვასა და შეფასებას. პრობლემებია 
მუნიციპალიტეტისათვის გამოყოფილი ინფ-
რასტრუქტურული ხარჯების ათვისებასთან 
დაკავშირებით. კერძოდ, დეპუტატები მოვით-
ხოვთ,  დროულად და ხარისხიანად მოხდეს  
პროექტების განხორციელება.  

მუნიციპალიტეტის მერმა 2019 წელი 

„წყლის წყლად” გამოაცხადა. პრობლემის მო-
საგვარებლად ადგილობრივი ბიუჯეტიდან 80 
000 ლარი გამოიყო. მოსახლეობასთან „ღია შეხ-
ვედრებზე” სხვა აქტუალურ პრობლემასთან 
ერთად,  34 სოფელში  მოსახლეობამ წყლის მი-
ლები და სათავე ნაგებობების მოგვარება მოით-
ხოვა. ბორითის თემს, ნაცვლად 12 000 მეტრი 
მილისა, 1700 მეტრი გადაეცა, რამაც მოსახლე-
ობაში დიდი უკმაყოფილება გამოიწვია. 

2019 წლის 8 თებერვლის მთავრობის გან-
კარგულებით, „სოფლის მხარდამჭერი პროგრა-
მების” განსახორციელებლად გამოიყო 890 000 
ლარი. დაგეგმილი იყო 147 პროექტის განხორ-
ციელება.  აქედან დაუმთავრებელია 14 პროექ-
ტი. მათგან ექვსი- ბორითის თემში.  მეწარმემ  
არაკეთილსინდისიერად შეასრულა მასზე და-
კისრებული ვალდებულება. ბაღის აღსაზრდე-
ლებს, ნაცვლად სექტემბრისა, ატრაქციონები 
დაუმონტაჟდათ ნოემბრის ბოლოს  და  პატა-
რებმა აღნიშნული სიკეთით ვერ ისარგებლეს.

საკრებულომ  მერიის ხუთი  სამსახურის 
მიერ გაწეული მუშაობა უარყოფითად შეფასა,  
რაც გამოწვეული იყო მუნიციპალიტეტში არსე-
ბული ძირითადი და სასაქონლო მატერიალური 
საშუალებების ინვენტარიზაციის შეუსრულებ-
ლობითა და ა(ა)იპ-ებში ინვენტარიზაციის დროს  
არასრულყოფილი ქონების ასახვით, მათი მოვ-
ლა -პატრონობის განსაზღვრით, დაუსრულებე-
ლი პროექტებით, პრიორიტეტების არასწორი  
შერჩევით, ერთპიროვნული გადაწყვეტილების 
მიღებითა  და სხვა არაჯეროვანი ქმედებებით. 
  მუნიციპალიტეტის მერიის რიგი სამსახურე-
ბი, ხარვეზების გამოსასწორებლად,  საკრებუ-

ლოსთან არ თანამშრომლობენ, უფრო მეტიც, 
საკრებულოდან გაგზავნილ  კორესპონდენ-
ციებს ან არ პასუხობენ,  ან შეხსენების შემდეგ 
დაგვიანებით, ზერელედ გვპასუხობენ. პრობ-
ლემები, რომლებიც  მოსახლეობას აწუხებს, 
ჩვენი პრობლემაცაა, მაგრამ  საკრებულოს 
დეპუტატებს  რეგლამენტით, მეტი უფლებები 
არ გვაქვს,  ჩვენი  მოვალეობაა კონტროლი და 
ზედამხედველობა  გავუწიოთ  აღმასრულებელ 
ხელისუფლებას და  შევაფასოთ  სამსახურების 
საქმიანობა. 

გარდა საქართველოს კანონმდებლობით 
მონიჭებული უფლებამოსილებებისა, ასევე 
მინდა,  წარმოგიდგინოთ პირადი ინიციატივე-
ბით განხორციელებული პროექტები.

როგორც  ბორითის მაჟორიტარი დეპუ-
ტატი, დავინტერესდი  და მოვიძიეთ მუნიცი-
პალიტეტის რეესტრში საქართველოს კანონმ-
დებლობით გათვალისწინებული დოკუმენტი 
და სოფელ  ციხისძირს აღვუდგინეთ სოფლის 
სტატუსი.

  გასული  წლის  მაის-ივნისის თვეში თხოვ-
ნით მივმართე  ხევი-უბისის საავტომობილო 
მაგისტრალის მშენებელი კომპანიის, F2-ის,  
ხელმძღვანელობას, რომელმაც  ბორითისა და 
ვერტყვიჭალის საბავშვო ბაღებს  შეუძინა ძვი-
რადღირებული სათამაშოები. 

სოფელ  ვაშლევს სასაჩუქრედ გადაეცა 
გარე განათების ბოძები, რომლებიც  უკვე და-
მონტაჟებულია და  მოსახლეობა მადლიერებას 
გამოხატავს.

ასევე    საქასრიაში   მომზადდა  მინი-საფეხ-
ბურთო სტადიონის პროექტი  და  ავტობანის 
მშენებლობის დასრულების  შემდეგ, ჩინური 
კომპანია F2-ი სოფელს  უსასყიდლოდ გაუკე-
თებს ძვირადღირებულ სპორტულ სტადიონს. 

,,ღია შეხვედრების” ფარგლებში,  სოფელ  
ციცქიურის მოსახლეობამ  გამოთქა  წუხილი, 
რომ წელიწად-ნახევარია მდინარე ძირულის 
პირას  აშენებული აქვთ წისქვილი, რომელსაც 
წყალი არ მიეწოდება.  F2-ის ხელმძღვანელო-
ბამ,   ჩემი უშუალო ჩართულობით, წლების 
პრობლემა ერთ დღეში მოაგვარა,  რისთვისაც 
დიდ მადლობას  ვუხდი მათ. 

სოფელ  უბისის  მცხოვრებს, რომელიც 

სამი წელი  ითხოვდა საცხოვრებელ ბინაში 
ელექტრო გაყვანილობის დამონტაჟებას,  ჩემი 
დახმარებით დეკემბრის შუა რიცხვებში ეს 
პრობლემა მოუგვარდა.

 აღსანიშნავია ის ფაქტიც, რომ  ჩემი აქტი-
ური  თანამშრომლობით, ავტობანის მშენებლო-
ბაზე, დასაქმდა 200-  მდე  ადგილობრივი.  

ჯანდაცვის სამინისტროსთან აქტიური 
თანამშრომლობით,   გედსამანიაში  უახლოეს 
მომავალში გამოყოფენ ექთნის  ერთ  საშტატო 
ერთეულს.

    არასამთავრობო ორგანიზაციის ,,ქალები 
სიცოცხლისა და მშვიდობისათვის” დახმარე-
ბითა  და  ,,მოქალაქეთა ჩართულობისა და ინ-
ფორმირების მუნიციპალური  ცენტრის”   ხელ-
შეწყობით,    ბორითისა და ხუნევის თემის  ექვს  
ბენეფიციარს  გადავეცით ინვალიდის ეტლები.

ბორითში აღვუდგინე 200 -მეტრიანი დაზი-
ანებული წყლის სათავე ,,ღვთისმშობლის მიძი-
ნების” დედათა მონასტერს. 

კეთილი ადამიანების დახმარებითა და ჩემი 
ინიციატივით,   გასული წლის აპრილ-მაისის თვე-
ში მუნიციპალიტეტის საბავშვო ბაღების 300-მდე 
აღსაზრდელს საჩუქრად გადაეცათ სხვადასხვა 
დასახელების ტკბილეული და ნაყინი.

მაქსიმალურად  ვცდილობ,    გამოვიყენო 
ყველა ის შესაძლებლობა, რაც ჩემი კომპეტენ-
ციის ფარგლებშია. მეტი თავდადება  გვმართებს 
იმისათვის, რომ ჩვენი ამომრჩევლის ნდობა გავა-
მართლოთ, მათი პატივისცემა დავიმსახუროთ.

და ბოლოს, მინდა,   მადლობა გადავუხადო 
საკრებულოს წევრებსა და აპარატის მოსამსა-
ხურეებს თანამშრომლობისა  და   წარმატებუ-
ლი საქმიანობისათვის. თქვენი თანადგომით 
მომავალშიც ძალისხმევას არ დავიშურებ,  გა-
ვამართლო გამოცხადებული ნდობა და,  ჩემი 
უფლებამოსილების ფარგლებში,  კვლავ გავაგ-
რძელო ზრუნვა ჩვენი მოსახლეობის კეთილდ-
ღეობისათვის.”

მანანა  ბარბაქაძის  ანგარიშის მოსმენის 
შემდეგ  დეპუტატებმა ერთხმად აღნიშნეს,  
რომ  ხარაგაულის მუნიციპალიტეტის საკრე-
ბულოს თავმჯდომარე ძალიან აქტიური ქალბა-
ტონია და მისი მუშაობა უმრავლესობამ დადე-
ბითად შეაფასა.

საკრებულოს თავმჯდომარის, მანანა  ბარბაქაძის,  ანგარიში დეპუტატებმა დადებითად შეაფასეს

ძვირფასო მკითხველო!
ეს წერილი გამოხატულებაა იმ უსაზღვრო მადლიერე-

ბისა, რაც განმაცდევინა ჩემი სათაყვანებელი მშობლიური 
სოფლის, თეთრაწყაროს, ძველი კლუბის დარბაზში ნიჭიერი 
თეთრაწყაროელი ქალიშვილის, თეონა ვეფხვაძის, პოეტური 
სიტყვის მარგალიტებთან შეხვედრამ. თუმც ეს წერილი ნამ-
დვილად ვერ იქნება სრულყოფილად წარმომჩენი იმ ამაღ-
ლებული გრძნობისა, რაც იმ ლამაზ დღეს განიცადეს თეთ-
რაწყაროელებმა, ჭეშმარიტ განათლებასთან საზიარებლად 
თეთრაწყაროს საჯარო სკოლაში დროებით ბინადადებულმა 
კიცხელმა მოსწავლეებმა, მათმა გულისხმიერმა პედაგოგებ-
მა, მოწვეულმა სტუმრებმა...

(წმინდა გრძნობებისა და ფაქიზი განცდების გამომხატ-
ველი ნიჭიერი პოეტის, თეონა ვეფხვაძის, ცხოვრებასა და 
შემოქმედებას სპეციალური სტატიით გავაცნობ მკითხველს 
სამომავლოდ). 

*   *   *
როგორც ცნობილია, 2019 წელს ფონდ „ტასოს” პროექ-

ტით  - „ქალთა ეკონომიკური გაძლიერება სოციალური მობი-
ლიზაციისა და  შესაძლებლობათა განვითარების გზით” - ხა-
რაგაულის მუნიციპალიტეტის სოფელ თეთრაწყაროში შეიქ-
მნა ქალთა თვითდახმარების ჯგუფი „იასამანი,”  რომელსაც 
ხელმძღვანელობს ქალბატონი ნინო გველესიანი.

აღნიშნული პოეზიის საღამოს ინიციატორი სწორედ 
ჯგუფი „იასამანი” იყო, ლიდერი და ორგანიზატორი კი - ნინო 
გველესიანი. 

ამჯერად მინდა, იმ საიმედო პერსპექტივებზე გავამახვი-
ლო ყურადღება, რაც თეთრაწყაროსთან მიმართებაში დავი-
ნახე ქალბატონ ნინო გველესიანის გაცნობით. 

*   *   *
როგორც ყველა თავმდაბალი ადამიანი, ნინო გველესი-

ანიც გაურბის იმ წინსვლა - წარმატებებზე საუბარს, რაც მის 
აქტივობას, ინტერესსა და სოფლისადმი სიყვარულს მოჰყვა. 
ჩემს რესპონდენტს, რომ იტყვიან, გასაქანს არ ვაძლევ და 
ისიც იძულებულია ზოგ კითხვაზე მაინც მიპასუხოს პირადი 
ცხოვრების შესახებ. ქალბატონი ნინო  ამჟამად 45 წლისაა და 
ოთხი შვილის დედაა. დაიბადა და გაიზარდა თბილისში, ძალ-
ზე განათლებულ ოჯახში. აქვე წარმატებულად დაამთავრა 
საშუალო სკოლა, თბილისის ივანე ჯავახიშვილის სახელობის 
სახელმწიფო უნივერსიტეტის ბიოსამედიცინო ფაკულტეტი, 
შესაბამისად მაგისტრატურის კურსი, ხოლო შემდეგ საქართ-
ველოს მეცნიერებათა აკადემიაში - ასპირანტურა. 

მისი მეუღლე თეთრაწყაროელი ალექსანდრე  გველესი-
ანია. არ შემიძლია, ორიოდე წინადადებით პატივი არ მივაგო 
ალექსანდრეს წინაპრების ნათელ ხსოვნას და ხაზი არ გა-
ვუსვა, „ვისი გორისაა”  ალექსანდრე გველესიანი. დიდი ბე-
ბია-ბაბუის,  ნესტორ გველესიანისა და ბაბუსი კალანდაძის,  
ოჯახი სოფელში პატიოსნებითა და შრომისმოყვარეობით 
იყო გამორჩეული. ნესტორ ბაბუა ერთ-ერთი გონიერი და 
ჭკუასაკითხავი კაცი იყო. შემდეგ ოჯახის  ტრადიცია ღირ-
სეულად განაგრძეს შვილმა და რძალმა - გურამ გველესიან-
მა და ნორა ლომიძემ. მათ სამი საუკეთესო შვილი - თამაზ, 
რამაზ და ნაზი გველესიანები - აღუზარდეს ქვეყანას. სამივე 
რკინიგზის ხარაგაულის X (ახლანდელი N3 საჯარო) სკოლის 
სწავლითა და ყოფაქცევით გამორჩეული მოსწავლეები იყვ-
ნენ. ალექსანდრე სოფელსა და ქვეყანაში კარგად ცნობილი 
თამაზ გველესიანის ვაჟია. სწორედ თამაზ გველესიანის ძა-

ლისხმევითაა აგებული თეთრაწყაროში სკოლის მშვენიერი 
ორსართულიანი შენობა. 

ნინოსა და ალექსანდრეს ოჯახი ათი წელი ფინეთში 
ცხოვრობდა. ოჯახის მესვეურებმა თავიანთი ინიციატივიანი 
და მიზანმიმართული ცხოვრებით საუკეთესო ხელწერა და-
ტოვეს უცხოეთში.

მიუხედავად იმისა, რომ ალექსანდრემ და ნინომ ცხოვ-
რება კარგად ააწყვეს ფინეთში, ალექსანდრე მაინც დისკომ-
ფორტს განიცდიდა სამშობლოსგან მოშორებით. მისთვის 
სამოთხე საქართველო იყო, ხოლო ღვთიური ოაზისი - ხარა-
გაული და სულზე უტკბესი სამკვიდრო - თეთრაწყარო. 

„-სამშობლოში დაბრუნებისას  - მიამბობს ქალბატონი 
ნინო -  მე და ჩემმა მეუღლემ შევათანხმეთ აზრები, რომ სა-
უკეთესო გარემო ჩვენი შვილების აღსაზრდელად, დედაქა-
ლაქიდან მოშორებით, პატარა რაიონში ცხოვრება იქნებოდა. 
თავიდან ახლობლები სკეპტიკურად შეხვდნენ ჩვენს გადაწ-
ყვეტილებას, თუმც მალევე დარწმუნდნენ ჩვენი არჩევანის 
სიმტკიცეში. ამჟამად ვცხოვრობთ ხარაგაულის მუნიციპა-
ლიტეტის ულამაზეს სოფელ თეთრაწყაროში...

- უპირველეს მიზნად დავისახე - განაგრძობს ქალბატო-
ნი ნინო - სოფელში მცხოვრები გონიერი და შრომისმოყვარე 
ქალბატონების ჩართვა აქტიურ საქმიანობაში. მათ აკლდათ 
თვითდაჯერებულობა. რასაკვირველია,  სოციალური მობი-
ლიზაციის პროცესში მათი ჩართვა ურთულესი იყო, მაგრამ 
ერთობლივი ძალისხმევით,  საქმეში პროფესიონალების ჩარ-
თვით,  თვითმმართველობასთან თანამშრომლობით და, რაც 
მთავარია,  სოლიდარული თემის პირობებში,  მივაღწიეთ 
ბევრ სასიკეთო საქმეს. გაეროს ქალთა ორგანიზაციისა და 
ფონდ „ტასოს” ხელშეწყობით სოფელში დაფინანსდა სამი 
პროექტი: „სოკოს წარმოება,”  „საპნის წარმოება”   და  „თაფ-
ლის წარმოება.”  ყველა ეს  გათვლილია გარკვეულ შემოსავ-
ლებზე, რაც ჩვენი თემის განვითარების წინა პირობაა.

დღევანდელი გადმოსახედიდან შემიძლია,  ყველას ვურ-
ჩიო: ნუ შეუშინდებით სიძნელეებს - საინტერესო საქმეებსა 
და ადამიანების ბედზე ზრუნვით ბევრ სიკეთეს მოვუტანთ 
დღევანდელ სოფელს, რომელიც დიდი გამოწვევების წინაშე 
დგას. მახარებს, „სოფლის მხარდაჭერის პროგრამით”  გან-
ხორციელებული გზის მობეტონების სამუშაოები თეთრაწ-
ყაროში, თუმცა ჯერ კიდევ ბევრია საჭირო მისი სრულყო-
ფისათვის. ხელისუფლებასთან აქტიური თანამშრომლობით, 
სოფელში გაკეთდა ჭაბურღილი, რომლის ამოქმედებაც მალე 
გადაჭრის  სასმელი წყლით მომარაგების პრობლემას.”

და ვეცნობი რა იმ განხორციელებულ და სამომავლოდ 
გათვლილ სოფლისათვის აუცილებლად საჭირო საქმეებს, 
ვრწმუნდები, რომ ქალბატონ ნინოს გველესიანის რძლად შე-
მოსვლა თეთრაწყაროსათვის ნამდვილად ბედნიერებაა. 

*   *   *
ძვირფასო მკითხველო!
ახლა კი ისევ სასოფლო კლუბში გამართულ იმ მშვენიერ 

ღონისძიებას დავუბრუნდეთ. შემთხვევითი არ იყო, რომ 
საღამო სწორედ სოფლის ძველ კლუბში გაიმართა, რადგან 
ქალბატონ ნინოს უმთავრესი მიზანი სოფლის ლამაზი წარ-
სულისა და საინტერესო მოგონებების გაცოცხლება იყო. 
აქვე მოგვეცა საშუალება, ვიდეოკოლაჟით უშუალოდ გავც-
ნობოდით „იასამნის” წევრთა აქტიურ საქმიანობას. 

ქალბატონი ნინო დიდ მადლიერებას გამოხატავს მერიის 
განათლების, კულტურის, სპორტისა და ახალგაზრდულ 
საქმეთა სამსახურის უფროსის, ქალბატონ ირინე ჩხეიძის,  
მიმართ, რომლის თანადგომა და სასარგებლო რჩევები დი-
დად წაადგა  ჩანაფიქრის სრულყოფაში. ქალბატონმა ირინემ 
თვითდახმარების ჯგუფის წევრებთან და მოწვეულ სტუმ-
რებთან ერთად ჩვეული ოსტატობით წაიკითხა თეონა ვეფხ-
ვაძის რამდენიმე ლექსი და აღნიშნა, რომ მუდამ იქნება აქ-
ტიური მხარდამჭერი იმ კულტურული ღონისძიებებისა, რაც   
„იასამანსა”   და   მის ხელმძღვანელს აქვთ სამომავლოდ გათ-
ვალისწინებული. 

დამსწრე საზოგადოებაზე საოცარი შთაბეჭდილება მოახ-
დინა თეთრაწყაროს გულშემატკივარ პიროვნებათა სტუმრო-
ბამ თბილისიდან, რუსთავიდან, გორიდან. განსაკუთრებული 
სიხარული განგვაცდევინა  თეთრაწყაროელთა განათლების 
ერთ-ერთი ამაგდარი წინამძღოლის, ქალბატონ ჟუჟუნა გვე-
ლესიანის,  შვილების ელზა და რუსუდან იოსავების, მათი 
ოჯახის წევრების, რამდენიმე თვის წინ გარდაცვლილი და 
თეთრაწყაროში დაკრძალული  მათი ძმის, ავთო იოსავას,  
მეუღლის, მანანა კანკიას,  სტუმრობამ, რომელთაგანაც  
არაერთი სიურპრიზი აქვს მიღებული სოფელს. 

ელზა იოსავა რუსთავში  კერძო სკოლა „მილენიუმს” ხელ-
მძღვანელობს. აღნიშნული სკოლის მოსწავლეებმა ქართული 
ენისა და ლიტერატურის პედაგოგ ნესტან ჭუმბურიძის ინი-
ციატივით,  შეაგროვეს და ამ მშვენიერ საღამოზე საჩუქრად 
გადასცეს თეთრაწყაროს სასოფლო ბიბლიოთეკას დიდი რა-
ოდენობის მხატვრული ლიტერატურა. პოეტმა - კალიგრაფმა 
ცირა ბულაშვილმა კიცხის მომღერალ პედაგოგთა ტრიოს 
მიერ შესრულებული სიმღერის ფონზე საკუთარი უმშვენი-
ერესი ლექსის წაკითხვით გაგვახარა,  ხოლო შემდეგ საღამოს 
ორგანიზატორს, ქალბატონ ნინო გველესიანს, საჩუქრად გა-
დასცა თავისი ხელნაწერი წიგნი „სიბრძნე რუსთაველისა.”

*   *   *
ჩვენო მშვენიერო და უნარიანო ქალბატონო ნინო!
მეხსიერებაში ჩამებეჭდა თქვენი სიტყვები: „ყოველი სო-

ფელი ცალკე დიდი წიგნია, ლამაზად წასაკითხი, ლამაზად  
მოსაყოლი... მხოლოდ აუცილებელია, რომ ამ წიგნს კვლავ 
შეჰმატო ფურცლები კეთილი საქმეებით.”

კარგად ვიცით, თეთრაწყაროში აღზრდილმა თაობებმა 
თავიანთი ღვაწლითა და სიყვარულით უკვე შექმნეს ასე-
თი „წიგნი,”  რომელიც მართლაც ლამაზად  „იკითხება.” და 
გვწამს, რომ თქვენ -თეთრაწყაროს სიყვარული,  კეთილ ადა-
მიანთა თანადგომა,  გონიერ,  შრომისმოყვარე თეთრაწყა-
როელთა ჩართულობა  შეგაძლებინებთ, რომ ამ ლამაზ წიგნს 
უამრავი შთამბეჭდავი  ფურცელი შეჰმატოთ სოფლის გაძ-
ლიერებისა, გამრავლებისა, ტრადიციების ერთგულებისა...

გფარავდეთ უფალი!
მერი გიორგიძე

„ყოველი სოფელი ცალკე დიდი წიგნია, ლამაზად წასაკითხი, ლამაზად  მოსაყოლი...”

პერსპექტიული გზა  ასრულებული და ასასრულებელი  მიზნებისაკენ...
ოპტიმიზმი  ძლიერდება, როცა  ახლოს  

ეცნობი  იმ  საინტერესო  გზას,   რომელზეც  
მიზანმიმართულად  მიაბიჯებს   ახალგაზრ-
და  და სამომავლო  რწმენა  კიდევ  უფრო  
ძლიერდება,  როცა  ისმენ  მის  დასაბუთე-
ბულ ჯანსაღ  მსჯელობას , თუ  როგორ  უყუ-
რებს  იგი  ცხოვრებას,  მის  გამოწვევებს  და  
როგორი  შემხვედრი არგუმენტები  აქვს  მო-
მარჯვებული  ამ  გამოწვევების  საპასუხოდ.

 მინდა,  ეს  განწყობილება  მკითხველს,  
უფრო  მეტად  კი  ახალგაზრდებს,  გადავდო  
და  გავაცნო  ერთი  კარგი  ქართველი  ვაჟ-
კაცი, შევახვედრო მის წარმატებებს,  რათა  
განუმტკიცდეთ  თვითდაჯერებულობა, შეძ-
ლონ  მიზნის  სწორად  დასახვა   და  მისი  
ასრულების  რეალური  გზების  მოძიება...

   ეს  მშვენიერი  პერსპექტიული   ვაჟ-
კაცი, რომელსაც სრულად შეესაბამება 
ბრძენკაცის სიტყვები:  „ბედნიერია,  რად-
გან  სიჭაბუკეშივე  იპოვა  თავისი  თავი”,    
ნიკოლოზ  ფრიდონის  ძე  მაღლაკელიძეა,  
ხარაგაულის  მუნიციპალიტეტის  სოფელ  
დიდვაკის  მკვიდრი,  გიორგი  ანწუხელიძის  
სახელობის სერჟანტთა  აკადემიის  ინსტ-
რუქტორი,  სერჟანტი,   რომელიც  ლექციებს  
უკითხავს დამწყებ  სერჟანტებს  (ათეულის  
მეთაურებს). 

  ვეცნობი  რა  ჩვენი  ქვეყნის  სამხედ-
რო  ძალების  სამსახურში მის  მიერ  განვ-
ლილ  წლებს,  საქმეებს, დამსახურებულ  
წარმატებებს,  შესატყვის  ჯილდოებსა  და  
აღიარებას,  ძლიერი  სურვილი  მიპყრობს,  
რომ  გაგაცნოთ  მისი  ლამაზი  ბიოგრაფიის  
დეტალები:  ნიკოლოზ  ( ნიკა ) მაღლაკელიძე  
1987  წლის  4  ოქტომბერს  დაიბადა  სოფელ   
დიდვაკეში.  სწავლობდა  დიდვაკის,   შემდეგ 
კი ხარაგაულის  მეორე  საშუალო  სკოლაში,  
რომელიც  წარმატებით  დაასრულა  2004 
წელს. ამავე  წელს  ჩაირიცხა  საქართველოს  
სახელმწიფო აგრარულ  უნივერსიტეტში  
ეკონომიურ - ჰუმანიტარულ  ფაკულტეტზე  
ფინანსებისა  და საბანკო საქმის  სპეციალო-
ბით.

ნიკას  ოცნება  იყო ან პროფესიონალი  
ბანკირი  გამხდარიყო,  ან  სამხედრო  საქმეს   
დაუფლებოდა.  საბოლოოდ  მაინც  ღირსე-
ული  წინაპრის,  ბაბუა  დავით  მაღლაკელი-
ძის,  ცხოვრების  მონათხრობი    გმირული 
ეპიზოდები  ახდენდა  მასზე  დიდ  ზეგავლე-
ნას.  დავით  ბაბუა  მეორე   მსოფლიო  ომის  
დროს, ერთ-ერთი  დივიზიის  კავშირგაბმუ-
ლობის,  მეტად  საპასუხისმგებლო  საქმეს  
ედგა  სათავეში.  

მგზნებარე  სულის  შვილიშვილს  გან-
საკუთრებულად  აღაფრთოვანებდა ის  ეპი-
ზოდი,  როცა  გერმანელები  ცდილობდნენ,  
რომ  ერთი  მნიშვნელოვანი  პლაცდარმის  
დასაკავებლად  დესანტი  გადაესხათ.  დავით  
ბაბუას  თავგანწირულმა  ქმედებამ  მტერს  
ამის  საშუალება  არ  მისცა, რითაც უფროსი   

ოფიცრის წოდების  მქონეს,   კვლავ დამსა-
ხურებული  ჯილდო  არგუნეს.  

                                    ***
რუსეთ - საქართველოს  2008  წლის  

ომმა,  როცა  უკვე  უნივერსიტეტის  კურ-
სი  დაამთავრა  ნიკოლოზ  მაღლაკელიძემ,  
საბოლოოდ  გადააწყვეტინა,  არჩევანი  სამ-
ხედრო  საქმეზე  შეეჩერებინა  და  უკვე  2010  
წლის  ივლისიდან  სხვადასხვა ქვედანაყო-
ფში შემდეგ თანამდებობებს იკავებს:

2010 – 2015  წლებში  საწყისი  სამხედრო  
მომზადების  ცენტრის  BCT  კურსზე  უფ-
როსი  ინსტრუქტორია;  2016-2017  წლებში 
მე-5  ქვეითი  ბრიგადის  52-ე ბატალიონის  
- ათეულის  მეთაური;  2017-2018  წლებ-
ში მე-3  ქვეითი  ბრიგადის  31-ე  ბატალი-
ონის  -  ოცეულის  სერჟანტი;  2018  წლიდან  
დღემდე  მსახურობს  გიორგი  ანწუხელიძის  
სახელობის სერჟანტთა  აკადემიაში  ინსტ-
რუქტორად.

  ჩემი  რესპონდენტი  გარკვეული  სიამა-
ყით  აღნიშნავს,  რომ  მისთვის  დიდი  პა-
ტივია  საქართველოს  ეროვნული  გმირის,  
ვახტანგ  გორგასლის  პირველი  ხარისხის  
ორდენის  კავალერისა  და  „ თუშების  სად-
როშოს”  მიერ  თუშეთის სახალხო  გმირად  
აღიარებული  დიდი პატრიოტის  სახელობის  
აკადემიაში    სამსახური.  

                             ***
ნიკოლოზ  მაღლაკელიძეს  გავლილი 

აქვს სერჟანტთა  საკვალიფიკაციო  კურსე-
ბი,  ინსტრუქტორისა    და  მცირე ზომის  
ქვედანაყოფის  მეთაურის  კურსები,  მას  
საინტერესო  საბრძოლო  გამოცდილე-
ბა  აქვს  მიღებული  2016 – 2017 წლებში,  
როცა  იმყოფებოდა  ავღანეთის  ისლამურ 
რესპუბლიკაში  RSM მტკიცე მხარდაჭერის  
მისიის  52-ე  ბატალიონის  შემადგენლობა-
ში;  და  მეორედ, 2018  წელს, კვლავ  ავღა-
ნეთის  ისლამურ  რესპუბლიკაში  მტკიცე  
მხარდაჭერის  მისიის  31-ე  ბატალიონის  
შემადგენლობაში. 

გვეამაყება,  რომ  ჩვენი  მიწის  მკვიდ-
რის,  ნიკოლოზ   მაღლაკელიძის,  ინტერე-
სი,  თავდადება,  მინდობილი  საქმისადმი  
დიდი  პასუხისმგებლობა  სათანადოდაა  და-
ფასებული  სამხედრო  ხელმძღვანელობის  
მიერ  და  მის  ბიოგრაფიას  ამშვენებს:  III  
ხარისხის  მედალი  უმწიკლო  სამსახური-
სათვის  (2016წ);  აშშ  კავალერიის  მედალი  
(ავღანეთი, 2017  წ);  USE ARMY  „ვერცხლის  
არწივი” (ავღანეთი, 2018 წ);       სიგელები,   
მადლობები  (ქვედანაყოფის  მეთაურის, 
თავდაცვის  ძალების  მეთაურის, თავდაცვის  
მინისტრის, საქართველოს  პრეზიდენტის...).

                         ***
 დიდი  სამამულო  ომის  ვეტერანი  იყო 

ნიკოლოზის  მეორე  ბაბუა  (დედის მამა)  
გრიგოლ  ბერაძე.  იგი  ნაიარევი  დაბრუნ-

და  ომის  ქარცეცხლიდან,  მაგრამ,  შრომის  
ფრონტზე  გადმონაცვლებულმა,  მუხლ-
ჩაუხრელი  შრომით,   მიწის  მადლთან  შერწ-
ყმული  გლეხკაცის  ალალმართალი სულით,  
წარუშლელი  კვალი  დატოვა  თანასოფლელ-
თა  ცხოვრებაში. პატიოსანი  შრომით  შექმ-
ნილ - ნალოლიავები  კერა  ბებიამ  და  ბა-
ბუამ  -  ვარვარა  გაგოშიძემ  და  გრიგოლ  
ბერაძემ - თავიანთ დიდ  იმედს,  უსაყვარლეს  
შვილიშვილს -   ნიკოლოზ  მაღლაკელიძეს  
-  ჩააბარეს  ხარაგაულის  მუნიციპალიტე-
ტის  სოფელ  ხიდარში  და ყველა  მეზობელი  
თვალნათლივ   ხედავს,  რომ  დატვირთული  
სამსახურებრივი  გრაფიკის  მიუხედავად, 
ნიკა  სიკეთის  სხივს  აფენს  დატოვებულ  
კერას,  გარდაცვლილთა  ხსოვნასაც  მი-
აგებს   სათანადო  პატივს  და  ცოცხალთაც  
ახარებს თავისი  ყურადღებით,  წინსვლითა  
და  შემართებით.

                           *** 
როგორც  ეკზიუპერი  ამბობდა,  „ ჩვენ,  

ყველანი,  ჩვენი  ბავშვობიდან  მოვდივართ 
...”  დიახ,  ნიკოლოზ  მაღლაკელიძეც  თა-
ვისი  ლამაზი  ბავშვობიდან,  მოსწავლეობის  
წარმატებული  წლებიდან  მოდის  და  რუ-
დუნებითი  შრომითა და  მაღალი  პასუხისმ-
გებლობით  იმკვიდრებს  შესატყვის  ადგილს  
ცხოვრებაში.

 საჭიროდ  მივიჩნევ,  ხაზი  გავუსვა  დიდ-
ვაკისა  და  ხარაგაულის  სკოლების  მასწავ-
ლებელთა  მიერ ნიკოლოზ  მაღლაკელიძის  
მოკლე  დახასიათებას:     „ - ნიკოლოზ მაღ-

ლაკელიძე  კარგი  სწავლითა და  სანიმუშო  
ყოფაქცევით  გამორჩეული  მოსწავლე  იყო. 
არ  გვაგონდება  თუნდაც  ერთი  მომენტი,  
რომ  იგი  უპასუხისმგებლოდ  და  მოუმზა-
დებლად  გამოცხადებულიყოს  გაკვეთი-
ლებზე. მისაბაძი  იყო  მისი  ურთიერთობა  
უფროსებთან  და  თანაკლასელებთან,  ინტე-
რესით  ეწაფებოდა  კლასიკურ  მხატვრულ  
ლიტერატურას,  განსაკუთრებით  უყვარდა  
პოეზია.  ყველას  გვწამდა,  რომ  პიროვნული  
თვისებებით  იგი  ღირსეულ  ადგილს  დაიმკ-
ვიდრებდა  ცხოვრებაში  და  გვჯერა,  კვლავ  
ლამაზი  ფურცლები  ჩაიწერება  მის  ბიოგ-
რაფიაში”  (პედაგოგები:  ინეზა  ჩიკვაიძე,  
ნათელა  კიკალიშვილი,  ტატული ცუხიშვი-
ლი, ნინო ბარბაქაძე). 

                                ***
ადრე  დასეტყვა  ობლობის  მწარე  ხვედ-

რმა  ნიკოლოზ  მაღლაკელიძის  სიჭაბუკე.  
იგი  15  წლისა იყო,  როცა  წუთისოფლის  მზე  
ჩაუქრა  მის  მშობელ  მამას,  ყველასათვის  
უსაყვარლეს  და  გამორჩეულ  პიროვნებას 
-  ფრიდონ  მაღლაკელიძეს.  ამ  ასაკში  ხომ  
განსაკუთრებულია  ყმაწვილისათვის  მამის  
წინამავლობა.  თუმცა  ენერგიული  ჭაბუკი  
ღირსეულად  გაუმკლავდა  წუთისოფლის  
სიავეს,  ვაჟკაცურად  დაუდგა  გვერდით  
ავადმყოფ  დედას - ციალა  ბერაძეს  და  საყ-
ვარელ  დას-  ნათიას.  გულისხმიერი ბიძე-
ბის-გოგი და ამირან მაღლაკელიძეებისა   და  
სხვა კეთილ  ადამიანთა  მზრუნველობა  არ  
დაჰკლებია,  რომ  მყარად  დამდგარიყო  ჯიშ 
- ჯილაგის  ფესვებზე.

ჩემი  რესპონდენტი  შეკითხვებზე  ხში-
რად  მპასუხობს  რუსთაველის,  სულხან - 
საბა  ორბელიანის,  დავით   გურამიშვილის,  
ტატო  ბარათაშვილის აფორიზმებითა  და  
სენტენციებით. შეხვედრის  დასასრულს  კი  
თითქოს  თავისთვის  ჩაილაპარაკა:  

„ყმაწვილი  უნდა  სწავლობდეს,
საცნობლად  თავისადაო,
ვინ  არის,სიდამ  მოსულა,
სად  არის, წავა  სადაო...”
ვფიქრობ, ამით  ყველაფერი ამოთქვა  

ვაჟკაცმა.  მან კარგად  იცის,   ვინ  არის,  
საიდან მოდის  და  საით  მიემართება  მისი  
სამომავლო  გზა - სავალი...

ასპარეზი ვრცელია,  ატმოსფერო  კი,   
რომელშიც  მოღვაწეობს,   საინტერესო  და 
მიზანმიმართული  გამოცდილი  პიროვნებე-
ბით  აღსავსე...

გზას  დაგილოცავთ, ჩვენო  საამაყო  ვაჟ-
კაცო,  ნათელი  მომავლისაკენ, იმ  მწვერვა-
ლისაკენ,  რომელზეც  უეჭველად  შეაბიჯებ 
!...  

გფარავდეს და  გწინამძღვრობდეს ზენა-
არი .

ამინ!

მერი  გიორგიძე

საჯარო  სკოლებში    ელექტრონული    ჟურნალები     
ამოქმედდება 

  საგანმანათლებლო    სფეროში,  „ახალი 
სკოლის მოდელის” ფარგლებში,   სიახლეები 
იგეგმება.  ერთ-ერთი ცვლილების თანახმად, 
სკოლებში მასწავლებლები ელექტრონულ 
ჟურნალებს შეავსებენ და მშობლებს შვილე-
ბის აკადემიური მოსწრების შესახებ ინფორ-
მაცია ელექტრონულად მიუვათ.

საქართველოს მთავრობას აქვს სტრატე-
გია ინტერნეტიზაციასთან დაკავშირებით. 

კეთდება  შიდა ვაიფაიზაცია, რათა ყველა 
საკლასო ოთახს მიეწოდებოდეს ინტერნეტი    
და  მასწავლებლებმა   აწარმოონ ელექტრო-
ნული ჟურნალები.

„ახალი სკოლის მოდელი” 2019 წელს 
დაიწყო და 2024 წლამდე ყველა სკოლას მო-
იცავს.  პროექტი ყველა რეგიონში, 165 სკო-
ლის პირველ-მეოთხე კლასებში ხორციელდე-
ბა.

მუნიციპალიტეტში ,,ვიცნობდეთ ხარა-
გაულის”  ფინალური  ტური  გაიმართა.   ერ-
თმანეთს  მოლითის, ვერტყვიჭალის,ბორის 
სკოლა-პანსიონის, დაბის N3 საჯარო სკო-
ლებისა  და  წმინდა ანდრია პირველწოდე-
ბულის  სასულიერო  გიმნაზიის გუნდები 
დაუპირისპირდნენ.  „ვიცნობდეთ ხარა-

გაულს” - პროექტის გამარჯვებული გიმნა-
ზიის   გუნდი გახდა. 

აღსანიშნავია, რომ  პროექტი, უკვე 
ტრადიციულად, რამდენიმე წელია,  ტარ-
დება და მასში,  მუნიციპალიტეტის მასშ-
ტაბით, თითქმის ყველა საჯარო სკოლაა 
ჩართული.

შეხვედრას ხარაგაულის მუნიციპალი-
ტეტის მერი  ნიკოლოზ თოფურიძე დაესწ-
რო, რომელმაც ფინალში მონაწილე გუნდე-
ბი მერიის სახელით ბათუმის ექსკურსიით 
დააჯილდოვა.

მონაწილეებს  ასევე  მადლობის სიგე-
ლები და სიმბოლური საჩუქრები გადასცა 
სპორტისა და შიდა ტურიზმის ხელშეწყო-
ბის ცენტრის დირექტორმა, გრიგოლ ჭი-
პაშვილმა.

,,ვიცნობდეთ  ხარაგაულის” პროექტის მონაწილეები   
მუნიციპალიტეტის მერიამ  ექსკურსიით დააჯილდოვა

ხარაგაულის მუნიციპალიტეტში ად-
გილობრივი მნიშვნელობის ღორეშა-ბა-
ზალეთის დამაკავშირებელი გზის - 11 კი-
ლომეტრიანი მონაკვეთის რეაბილიტაცია 
დაიწყო.

საგზაო ინფრასტრუქტურის მშენებ-
ლობას საქართველოს მუნიციპალური 
განვითარების ფონდი ახორციელებს. 
ფონდის დირექტორი, გიორგი შენგელია, 
იმერეთის მხარის რწმუნებულის მოადგი-
ლე  ბესიკ გოფოძე და ხარაგაულის მერის 
მოადგილე თემურ ჩხეიძე  ღორეშა-ბა-
ზალეთის გზაზე მიმდინარე სამუშაოებს 
გაეცნენ. დაათვალიერეს გზის 11- კილო-
მეტრიანი მონაკვეთი, ადგილზე შეხვდნენ 
მოსახლეობას და მათთან ერთად გაიარეს 
მშენებლობის პროცესში მოსალოდნელი 
რისკები.აღნიშნული გზით ხარაგაულის 
ცენტრი, ბაზალეთი-სარგვეში-ღორეშა-
უბისის გავლით,  ცენტრალურ საავტომო-
ბილო მაგისტრალს დაუკავშირდება. 

საერთო ჯამში, ხარაგაული-ბაზალე-
თი-ღორეშა-უბისის დამაკავშირებელი გზა 
21 კილომეტრია, აქედან ხარაგაული-ბაზა-

ლეთის მიმართულებით 
3,5 კილომეტრიანი მონაკ-
ვეთი მოასფალტებულია, 
ასევე რეაბილიტირებუ-
ლია 6 კმ. გზა ღორეშა-
უბისის მიმართულებით. 
ამჟამად სწორედ შუა მო-
ნაკვეთში მდებარე 11-კი-
ლომეტრი გზის რეაბილი-
ტაცია მიმდინარეობს.

გაცნობებთ, რომ ზემოთ ხსენებული 
გზის რეაბილიტაცია, ხარვეზიანი პროექ-
ტის, გამო ორჯერ შეფერხდა.

მერიის მიერ მომზადდა ახალი პროექ-
ტი. ტენდერი 2019 წლის ბოლოს გამოც-
ხადდა, გამოვლინდა გამარჯვებული 
კომპანია  „კავკასუს როუდ პროჯექტი”, 
რომელიც საქართველოში ერთ-ერთ უდი-
დეს კომპანიას წარმოადგენს გზების მშე-
ნებლობის სფეროში. 

ამ ეტაპზე მიმდინარეობს გზაზე ქვიშა-
ხრეშოვანი ღორღის შეტანა, საჭიროების 
ადგილებზე ეწყობა საყრდენი კედლები. 
მდინარე ყარნებაზე იგეგმება ახალი საავ-
ტომობილო ხიდის მშენებლობა. გზის 
სიგანე იქნება 5 მეტრი, საჭიროების ადგი-
ლებზე მოეწყობა ცხაურები და სანიაღვრე 
არხები. 

პროექტის ღირებულება 9 მილიონი 
ლარია. სახელშეკრულებო პირობებით, 
გზის მშენებლობა 2020 წლის ბოლოს დას-
რულდება.

ეკა შავიძე

ღორეშა-ბაზალეთის  გზის  რეაბილიტაცია   დაიწყო

მე წავალ, მაგრამ სამუდამოდ თქვენთან დავრჩები... .

დასაქმების მსურველთა საყურადღებოდ!

კვლავ სიკეთეს დავუმეგობრდით...
ბავშვებისათვის ახალ წელთან და თოვლის პაპასთან შეხ-

ვედრა  რომ უკიდეგანო  სიხარულის მიმნიჭებელია, ყველამ 
კარგად  ვიცით,  მაგრამ ეს განცდა ასმაგდება, როცა მათ 
საბავშვო ბაღსა  თუ  სკოლაში განსაკუთრებული  მზრუნ-
ველობით ამზადებენ ასეთ დიდ სიხარულთან  შესახვედრად. 

ამჯერად მხედველობაში მყავს ჩემი პატარა მეგობრები, 
ხარაგაულის N3 საჯარო სკოლის (დირექტორი მარინე ხვე-
დელიძე) მეორეკლასელები და მათი დიდი მოამაგე, სამომავ-
ლო ყოფისა და სულის მშვენიერების რუდუნებით მძერწავი 
პედაგოგი ქალბატონი ნანა  კვინიკაძე. 

*   *   *
გაზეთ   „ახალი ხარაგაულის”   რედაქციის კარზე ფრთხი-

ლი კაკუნი გაისმა და მაშინვე ბედნიერი სახეებითა და სხი-
ვანთებული თვალებით შემოაბიჯეს ანცმა გოგო-ბიჭებმა.  
ხელში ლამაზად გაფორმებული მოსაწვევი ბარათები ეჭი-
რათ და, სიხარულის მოჭარბებული გრძნობით,  ლაპარაკს არ 
აცლიდნენ ერთმანეთს. ბოლოს ყველას ხმა მარიამ ჭყოიძემ 
გადაფარა და გვაუწყა: „გეპატიჟებით  სკოლაში საახალწ-
ლო ზეიმზე, ჩვენმა საყვარელმა ნანა მასწავლებელმა თამრი 
ფხაკაძის პიესის მიხედვით სპექტაკლი „საახალწლო ზღაპა-
რი” მოგვამზადებინა. გეხვეწებით, გვეწვიეთ, ნამდვილად 
გაგახარებთ. ნახეთ,  როგორ ვასრულებთ სპექტაკლში ჩვენს 
როლებს, როგორ ვმღერით და ვცეკვავთ...”

თანხმობით გახარებულებმა დამშვიდობებისას ლამაზი 
ჟესტითა და ჰაეროვანი კოცნით დატოვეს ოთახი...

*   *   *
მესამე საჯარო სკოლის ახალგარემონტებული სპორტუ-

ლი დარბაზი სავსეა მაყურებლებით: სკოლის დირექტორი, 
პედაგოგები, მოსწავლეები, მათი მშობლები, საკრებულოს 
დეპუტატები, ინტელიგენციის წარმომადგენლები... 

ცნობილი საბავშვო თეატრების მხატვარ-დეკორატორებ-
საც კი მოხიბლავდა გემოვნებით გაფორმებული სცენა: ტყის 
სიახლოვეს ნანა მასწავლებლის მარჯვე ხელებით  „აგებული”   
ქოხი და  „აგუზგუზებული”  ბუხარი, თოვლით   „გაჭაღარავე-

ბული”  ნაძვები, ულამაზესი ირმები, თოვლის პაპა... 
ლამაზ კოსტიუმებში გამოწყობილმა პატარა მსახიობებ-

მა, რაოდენობრივი სიმცირის გამო, ორ-ორი როლი მოირგეს 
და მშვენივრადაც გაართვეს თავი: პატარა ჯადოქარი კიარა - 
მარიამ ლურსმანაშვილი; მთხრობელი - მარიამ ჭყოიძე; ფისო 
- კატა  და პირველი ბაჭია - ლუკა კვინიკაძე; მეორე ბაჭია 
და გუგული - გიორგი ორთოიძე; ნაძვის ხე - თამარ ჭიოკაძე; 
ფიფქი - ანამარია იოსებაშვილი; დათვის ბელი - გიორგი ნი-
ქაცაძე. 

დანაპირები ნამდვილად აგვისრულეს პატარა მსახიობებ-
მა. უპირველესად, მოვიხიბლეთ ნანა მასწავლებლის მიერ 
მოძიებული პიესის სააღმზრდელო დანიშნულებით. ყველანი 
გავხდით თანამგრძნობი პატარა ჯადოქრისა (კიარა - მარიამ 
ლურსმანაშვილი), რომელსაც ძალიან აწუხებდა, რომ ჯადო-
ქართა ფუღუროში უნდა ჩაებარებინა ჯადოქრობის გამოც-
და და ხუთას კითხვაზე გაეცა პასუხი, მას კი ჩვეულებრივ 
ბავშვად გახდომა უნდოდა. კეთილმა გუგულმა (გიორგი ორ-
თოიძე) ჭკვიანური რჩევა მისცა, რომ თორმეტ საათამდე რა-
იმე კეთილი საქმე  გაეკეთებინა,  კიარამ არ იცოდა,  რა იქნე-
ბოდა კეთილი საქმე, ეს სიკეთე ბუნებრივად გაჩნდა,  როცა 
კიარამ დათუჩა გააღვიძა.  მას თურმე ზამთრობით მუდამ 

ეძინა და არც არასდროს შეხვედრია ახალ  წელს. 
და ყველაფერი სიკეთით დამთავრდა: ჯადოქრობის წიგ-

ნი  სადღაც გაქრა, კიარას ოცნება აუსრულდა - ჩვეულებრივ 
ბავშვად იქცა, ხოლო დათუჩა ლაღად და ბედნიერად ჩაერთო 
საერთო მხიარულებაში და შეხვდა ახალ წელს.

ტაქტმა და პროფესიულმა ოსტატობამ, სპექტაკლის 
მსვლელობისას ერთხელ კიდევ მაქსიმალურად გამოავლი-
ნა ქალბატონ ნანას უნარ-შესაძლებლობანი. მაყურებელი 
ხედავდა, მისი  ტაქტიანი ჩართულობით,  როგორ წაიშალა 
ასაკობრივი ზღვარი პატარა მსახიობებსა და მათს რეჟისორს 
შორის. ეს კი ის ღვთიური მადლია, რომელიც პროფესიისა და 
ბავშვების უსაზღვრო სიყვარულიდან მოდის... 

„საახალწლო ზღაპრის”   დასრულების შემდეგ თავიან-
თი ლამაზი  პროგრამა წარმოგვიდგინეს მერვეკლასელებმა 
(დამრიგებელი დალი ლურსმანაშვილი). ბოლოს კი  ცეკვა  
„ვალსით”  ყველას მოუხმო სცენაზე ნანა მასწავლებელმა. 
მოსწავლეთა მხიარულებას საზღვარი არ უჩანდა.   საახალწ-
ლო  ღონისძიების ამ მშვენიერ წუთებს ალამაზებდა მუსიკა-
ლური თანხლება (მუსიკის მასწავლებელი მზია კუპრაძე). 

მოსწავლეთა ასეთი დახელოვნება და შერჩეული პიესის 
იდეური წვდომა ადვილი საქმე არაა. პედაგოგი  ნანა კვინიკა-
ძე მუდამ მოწოდების სიმაღლეზეა და თავდაუზოგავი შრო-
მით აღწევს სასურველ მიზანს. 

აი, როგორ შეაფასეს სპექტაკლის ზემოქმედების ძალა 
მეორეკლასელმა პატარა მსახიობებმა: ,,საახალწლოდ კი-
არასთან დამეგობრებით,  კიდევ ერთხელ გაგვიკვალა გზა 
ჩვენმა მასწავლებელმა სიკეთისაკენ.  ამ გზით ვივლით და 
ყველას გავახარებთ კარგი სწავლით, ყოფაქცევითა და ერთ-
მანეთის სიყვარულით!..”

უბედნიერესი იყოს 2020 წელი თქვენი ოჯახებისათვის, 
ამაგდარო მასწავლებლებო და საყვარელო მოსწავლეებო! 

უფალმა დაიფაროს თქვენი ხვალინდელი დღე!

მერი გიორგიძე

ხარაგაულელებს  შესაძლებლობა ეძ-
ლევათ,  ბაკურიანში  სასტუმრო  ,,რუმს  
კოხტაში”  დასაქმდნენ.  ,,რუმს კოხტაში”,  
რომელიც „აჭარა ჯგუფის” სასტუმროების 
ქსელია ამ დროისთვის უკვე დასაქმებულია 
ხარაგაულელთა გარკვეული ნაწილი.

ამჟამად  სასტუმროს ესაჭიროება: მიმ-
ტანი, დიასახლისი, დასუფთავების თანამშ-

რომელი, მრეცხავი   და  მზარეული.
დასაქმებული  საცხოვრებელი ფარ თით, 

კვებითა და სამსახურში ტრანსპორტი რე-
ბით უზრუნველყოფილი იქნება. 

დამატებითი  ინფორმაციისთვის დარე-
კეთ ნომერზე: 577 31 32 34;

სასტუმრო „რუმს კოხტას” ადმინისტრა-
ცია.

2020  წლიდან განსაკუთრებული  
საჭიროების მქონე პირთა სოციალური 
პაკეტი  20 ლარით  გაიზარდა. აღნიშ-
ნული ცვლილება შეეხო  ყველა კატე-
გორიის მკვეთრად და მნიშვნელოვნად 

გამოხატული შეზღუდული შესაძლებ-
ლობის მქონე პირებსა  და 18  წლამდე 
ბავშვებს.  20 ლარით გაზრდილი პენსია 
მიიღეს ასევე  საპენსიო ასაკის მქონე 
პირებმაც.

სოციალური პაკეტებისა და პენსიის 
ზრდა პირველი ივლისიდანაც მოხდე-
ბა. 70 წელს ზემოთ პენსიონერებსა  და 
პირველი ჯგუფის შშმ პირების პაკეტებ-
ზე 30 -ლარიანი მატება მოხდება.

აღსანიშნავია ასევე, რომ  მაღალმ-
თიან დასახლებაში  მცხოვრებმა საპენ-
სიო  ასაკის პირებმა 220 ლარის ნაცვ-
ლად 264 ლარი მიიღეს.  პირველი ივლი-
სიდან კი 300 ლარს მიიღებენ.

2020 წლიდან    პენსია გაიზარდა

 ხარაგაულის მუნიციპალიტეტში 7 
ივნისს მოსულმა ძლიერმა წვიმამ მნიშვ-
ნელოვნად დააზარალა სოფელ ლეღვნის 
ცენტრალური გზა. მოსახლეობა სპეცი-
ალურად მოწყობილი ალტერნატიული 
გზით გადაადგილდებოდა.   სამუშაოები აქ-
ტიურად მიმდინარეობდა  რამდენიმე თვის 
განმავლობაში და ამჟამად გზა სრულად 

რეაბილიტირებულია.  პროექტი  სტიქიის 
ფონდიდან დაფინანსდა   და გზის ორ მო-
ნაკვეთზე მოეწყო ნაპირსამაგრი გაბიონი 
და საყრდენი კედელი, ასევე ჩაწყვეტილ 
ნაწილზე დაიგო ბეტონის საფარი. საერთო 
ჯამში,   ლეღვნის   ცენტრალური გზის  სა-
რეაბილიტაციოდ  ნახევარ მილიონ ლარამ-
დე დაიხარჯა.

სტიქიით  დაზიანებული  ლეღვნის   ცენტრალური გზის  რეაბილიტაცია  დასრულდა

დეპუტატებმა საბიუჯეტო ცვლილება დაამტკიცეს
20 იანვარს საკრებულოს რიგგარეშე 

სხდომაზე დეპუტატებმა  საბიუჯეტო 
ცვლილება განიხილეს. საკითხი საფი-
ნანსო-საბიუჯეტო სამსახურის უფროს-
მა, ვლადიმერ გელაშვილმა წარადგინა. 
მომხსენებლის ინფორმაციით, 2014- 
2019 წლების სახელმწიფო ბიუჯეტის 
ფონდებით გამოყოფილი   სახსრების 

ნაშთი  3 713 492 ლარსა  და 62 თეთრს 
შეადგენს. გელაშვილის თქმით, 2020 
წლის პირველი იანვრის მდგომარე-
ობით,     არსებული საკუთარი საბიუჯე-
ტო სახსრების ნაშთებიდან  ხარაგა-
ულის მუნიციპალიტეტს   ესაჭიროება  
208 529,66    ლარი. აქედან  2014- 2019 
წლებში აღებული ვალდებულებების შე-

სასრულებლად    113  438,66  ლარი და 
2020 წლის ვალდებულებების ასაღებად 
95 091  ლარი. 

საბოლოოდ,  ხარაგაულის მუნიცი-
პალიტეტის  2020 წლის ბიუჯეტის  შე-
მოსულობები განისაზღვრება  8 260 500 
ლარით, ხოლო   გადასახდელები -12 
324 022 ლარით. გამოყენებული  ნაშთის 

ოდენობა კი  4 063  522 ლარს შეადგენს.  
როგორც ვლადიმერ გელაშვილმა გან-
მარტა, აქედან 141 500 ლარი  გამოყე-
ნებული იყო ბიუჯეტის დამტკიცების 
დროს. 

აღნიშნული ცვლილება დეპუტა-
ტებმა ხმათა უმრავლესობით დაამტ-
კიცეს.

პროექტი „ციფრული ფოტომატიანე” ლეღვნის საჯარო სკოლაში
საქართველოს პარლამენტის ეროვნუ-

ლი ბიბლიოთეკა ახორციელებს  პროექტს  
,,ციფრული ფოტომატიანე”,  რომლის  
მიზანია,  აღმოაჩინოს და შეაგროვოს 
სხვადასხვა ოჯახში დაცული, აქამდე 
საზოგადოებისათვის უცნობი ფოტოკო-
ლექციები და ციფრული ვერსიები.

ზემოხსენებულ  პროექტს ხარაგა-
ულის მუნიციპალიტეტის სოფელ ლეღ-
ვნის საჯარო სკოლაც შეუერთდა (დი-
რექტორი მანანა კიკვაძე).  როგორც  
ქალბატონი  მანანა  განმარტავს,  იმი-
სათვის,  რომ პროექტი წარმატებით გან-
ხორციელდეს  დახმარება გვჭირდება  და  

თუ  ვინმეს  სადმე  მოეპოვება  ძველი 
შავ-თეთრი ფოტოსურათები, რომელზეც 
ასახული იქნება სკოლის კადრები,   გა-
მოსაშვები ალბომები, ჯარიდან გამოგ-
ზავნილი  წერილები, გაზეთები, სიგე-
ლები და სხვა,   მოგვაწოდეთ ლეღვნის 
საჯარო სკოლაში. 

აღსანიშნავია, რომ ფოტოკოლექციის 
ციფრული ასლები  შეინახება საქართვე-
ლოს ეროვნული ბიბლიოთეკის არქივში.

დამატებითი ინფორმაციისათვის და-
რეკეთ, ტელ:  577348131 (ლეღვნის სა-
ჯარო სკოლის საქმისმწარმოებელი  ეკა 
ფერაძე).

მუნიციპალიტეტში  ინვენტარიზაცია  თებერვალში  
დასრულდება

ხარაგაულის  მუნიციპალი-
ტეტის  ზრდასრულთა  განათ-
ლების  ცენტრის ორგანიზებით,  
ცენტრის დარბაზში  ჩატარდა  
რეზო თაბუკაშვილის  სახელო-
ბის სახალხო  ლიტერატურული  
თეატრის  ხელმძღვანელის, იზა 
ვეფხვაძის, საავტორო სპექ-
ტაკლი   ,,მახსოვს  ხარაგაულის 

სევდიანი სადგური”.
მაყურებელზე  დიდი  გავ-

ლენა მოახდინა  გალაკტიონის  
ფარცხნალში  მოღვაწეობის  
ამსახველმა სპექტაკლმა. უსაზ-
ღვრო იყო მათი მადლიერება, 
მსახიობისა და ღონისძიების 
ორგანიზატორის, მანანა  ტაბა-
შიძის,  მიმართ.

სპექტაკლი  დიდ  გალაკტიონზე  ზრდასრულთა 
განათლების    ცენტრში

მუნიციპალიტეტის ქონების ინ-
ვენტარიზაციის  შესახებ   დეპუ-
ტატებმა საკრებულოს სხდომაზე  
ინფორმაცია მოისმინეს. საკითხის 
შესახებ მერიის ეკონომიკისა და 
ქონების მართვის სამსახურის უფ-
როსმა, ჯაბა ბერაძემ, ისაუბრა და 
განმარტა, რომ  მერიაში მოქმე-
დებს  „მუნიციპალიტეტის ბალანს-
ზე რიცხული ქონების მიზნით შექ-
მნილი საინვენტარიზაციო კომი-
სია”. მისივე   თქმით,  აღნიშნული 
კომისია   საქართველოს ადგილობ-
რივი თვითმმართველი ერთეულე-
ბის ფინანსისტთა ასოციაცია „სა-
თეფასთან”  ერთად ახორციელებს 
ინვენტარიზაციას, რომელიც  2020 
წლის თებერვალში დასრულდება. 

„ამჟამად მიმდინარეობს მუ-
ნიციპალიტეტის ქონების სრული 
სიის გამოთხოვა უძრავი ქონების 
სსიპ საჯარო რეესტრის ეროვნული 
სააგენტოდან და მოძრავი ქონების 
სსიპ შსს  „მომსახურების სააგენ-
ტოდან”. ამავდროულად, ა(ა)იპ-ებს 
გაეგზავნათ  შესაბამისი დანარ-

თები,  რომლებითაც  მოხდება ძი-
რითადი აქტივების დაზუსტება და 
მათი მდგომარეობის დადგენა. აღ-
ნიშნული პროცესი მიმდინარეობს 
ადგილობრივი თვითმმართველი 
ერთეულების ფინანსისტთა ასო-
ციაცია  „სათეფასთან”  ერთად, 
რომლის ვალდებულებაა, ინვენტა-
რიზაციის დასრულების შემდგომ 
მოახდინოს ძირითადი აქტივების 
სპეციალურ ელექტრონულ პროგ-
რამაში ასახვა, რაც მნიშვნელოვ-
ნად გაამარტივებს მუნიციპალური 
ქონების მართვას, განკარგვასა  და 
მონიტორინგს,” - განმარტა ჯაბა 
ბერაძემ.

თამარ მაღრაძე


